29 октябрь – ...

Җиңелмәс һәм баш имәс, үлемгә баш бирмәс комсомол...

Мәктәп елларыннан ук октябрь күңелгә комсомол ае булып кереп калган. Чөнки яшьләр берлеге булган комсомсол оешмасы (коммунистический союз моледежи) шушы айда –1918 елның 29 октябрендә туган.

Безнең чор кешеләренең күбесе комсомолда тәрбияләнде, шуңа күрә ул елларны хәтердән сызып ташлыйсы килми. Яшьлекнең комсомолларча яшьнәп торган чаклары булган икән ул еллар!

Хәзер ул елларны ничек кенә каралтып күрсәтергә тырышмасыннар, әмма заманында комсомол исеменең, оешманың дәрәҗәсе зур иде. Тик узган гасырның туксанынчы еллар башында (СССР таркалганнан соң) бу оешма да яшәүдән туктады. Шуннан бирле илдә яшьләрне берләштерүче бердәм идеологик оешма юк икән. Дөрес, комсомол исеме яши икән әле. Рәсәйдә элекке ВЛКСМның дәвамчылары булган РКСМ, РКСМ(б), ЛКСМ кебек оешмалар төзелгән. Гомумән алганда, яшьләрнең утызга якын политик оешмалары бар, ди. Ләкин эшчәнлекләре генә ил күләмендә халыкка сизелми.

Комсомолга нигез 1917 елда ук салына башлаган. Февраль революциясеннән соң үк Петроградта эшче-яшьләрнең социалистик союзы (ССРМ – социалистический союз рабочей молодежи) төзелә.Төрле шәһәрләрдә яшьләрнең большевистик оешмалары барлыкка килә башлый. Октябрь революциясеннән соң яшьләр хәрәкәте тагын да активлаша. Бу хәл илдә бердәм яшьләр оешмасын төзү зарурлыгын тудыра. Инициаторы һәм төп идеологы В.И.Ленин булса, комсомол исемен һәм оешмасын уйлап табучы Лазарь Абрамович Шацкин дигән кеше була (репрессия елларында атып үтерелә). 1918 нче елның 29 октябре белән 4 ноябре арасында комсомолның I съезды үткәрелә һәм РКСМ (Российский коммунистический союз молодежи, 1926 елдан – ВЛКСМ) төзелә. Шуннан бирле 29 октябрь комсомол туган көн буларак тарихка кереп кала.73 тарихында комсомол бай, гыйбрәтле тормыш юлы уза, алты орден белән бүләкләнә, шуның өчесе – Ленин ордены.

Документларым, кирәкле кәгазьләр саклана торган элекке дәфтәр салгыч папкада комсомол билетым да бар. Бүгенгә кадәр мин аны партия билетым белән бергә кадерләп саклыйм. Бу юллар кемнәрдәдер елмаю да уятыр. Тапкансың саклар әйбер, берәр файдалары булса икән, диючеләр дә булыр. Һәрнәрсәдән файда гына эзләсәң, бу дөньяның ни кызыгы бар! 

Кызыл тышлы комсомол билеты миңа мәктәп елларын, яшьлегемне искә төшерә. Әле менә бүген дә папканы ачуга, иң беренче итеп кулыма шул билетны алдым. 1969 нчы елның 6 февралендә тапшырылган билеттан миңа ундүрт яшьлек үсмер чагым карап тора. Җитди караш, әмма йөздән балалык, беркатлылык китеп җитмәгән әле. Җитди дә булырсың, чөнки син инде бүгеннән Ленин исемен йөрткән данлыклы комсомол оешмасының лаеклы члены! Шушы кызыл тышлы билетны алганчы күпме сынау, сыналулар үтәргә туры килде. Әмма син сынатмадың! Комсомол уставын ничә кат кына укып чыктың. Комсомол тарихын өйрәнеп, конспектлап, бер гомуми дәфтәр тутырдың, җәмәгать эшләренең уртасында кайнадың... 

Әйе, комсомолга керегә әзерләнүчеләр генә түгел, бөтен мәктәп октябрь аенда кырмыска оясыдай мыжлап тора. Ае да шундый бит – Комсомол ае! Класс сәгатьләрендә ай дәвамында комсомол, аның тарихы, данлыклы комсомоллар турында сөйләшәбез, кичәләр, комсомол җырлары конкурслары, комсомол җыелышлары, китап укучылар конференцияләре, өмәләр ,спорт ярышлары үткәрәбез. Шушы айда, комсомол туган көн алдыннан, яше җиткән лаеклыларны комсомолга кабул итәләр.
Комсомолга керүнең иң авыры, җаваплысы мәктәпнең башлангыч оешмасы аша үтү. Моннан үтсәң, комсомолга 90% кердем дип исәплә.

Кереп басасың комсомол комитеты каршына. Өстәл артында 8-10 классларда укучы егет-кызлар – комитет членнары утыра. Алар тугыздан да ким булмый. Башка көннәрдә мәктәпнең гади генә бер укучысы кебек тоелган егетләр, кызлар бүген үзләрен аеруча җаваплы тоялар кебек. Алар, кыяфәтлренә җитдилек чыгарып, сиңа сораулар яудыра башлый. Уставтан башлап, комсомол тарихы, ил-көн яңалыклары, дәүләт җитәкчеләре, комсомол лидерлары, җитәкчеләре белән тәмамлыйлар. Әле район, колхоз тормышы, аларның җитәкчеләре турында да сораулар бирәләр. 
Ни өчен комсомолга керәсең? – ди шунда берсе. Җавабы күптән әзер: – Ленин комсомолының лаеклы члены , комсомолның данлы эшен дәвам иттерүчеләрнең берсе буласым килә ,– дисең, чатнатып. Хәзерге буын өчен кызык, көлке булып тоелырга мөмкин безнең чор балаларының артык “наив”җаваплары. Ләкин без шулай тәрбияләндек. 
Комсомол билетым 1969 нчы елның февраль башында бирелсә дә, безне комсомолга 1968 нче елның декабрендә район комсомол комитетында алдылар.Билетлар әзер булганчы байтак көтәргә туры килгән икән.

Мөслимгә төшәр алдыннан өлкән класс укучылары безне куркытып куйдылар:
– Алла бармы? Аллага ышанасыңмы?- дип сорыйлар анда. “Бар,ышанам” дисәгез, башыгыз бетә. Комсомолга алмыйлар, – диләр.

Бүгенгедәй хәтердә: декабрьнең урталарында дәресләрдән соң, класс белән җыелышып, җәяүләп Мөслимгә, комсомолга керергә киттек. Юл буе, “Аллага ышанасыңмы” дип, сорамасалар гына ярар иде, дип теләп бардым. “Ышанмыйм”, дияргә куркам. “Ышанам”, дисәм – комсомолга алмаслар, дим. Керә алмасаң, бөтен мәктәп алдында хурлык булыр, дим. Юри куркытулары булдымы, беребезгә дә андый сорау бирүче булмады.

Миннән комсомол уставы белән таныш булу-булмавымны сорадылар. Таныш булмаган кая! Аннан икенче сораулары “ВЛКСМ ҮК ның I секретаре кем?” булды. Ул вакытта бу постны (1968-1977) Евгений Михайлович Тяжельников били иде. Комсомол җитәкчеләрен, төн уртасында уятып сорасалар да, белерлек итеп башка сеңдергән идек. ВЛКСМ сүзенең киңәйтелгән мәгънәсен дә сорадылар (Всесоюзный Ленинский коммунистический союз молодежи). Анысына да җавап бирдем. Бу сорауга җавап биргәндә көләсем килә генә бит. 

Беркөнне класс тактасына бер шаяны бу сүзне “Вәли лапаста кәҗә савып маташа”, дип язып куйган иде. Шул исемә төште.

Тагын бер кызык хәл булып алды.

– Мөслим районы комсомол комитетының беренче секретаре кем? – ди өстәл башында утырган мөлаем гына бер абый. Комитет членнары тыенкы гына елмаешып куйдылар .

– Альберт Николаевич Оленин, – дидем, шикләнебрәк. Чөнки комитет членнарының елмаешып куюыннан бераз гына каушап киттем.

 – Дөрес әйтәсең, каушама. Мин булам инде ул кеше, – диде ул. – Комсомол булуың белән котлыйбыз. Кыю бул! – дип озатып калды.

А.Н.Оленин – районыбызның бик билгеле, дәрәҗәле кешесе иде. 1965-1970 елларда Мөслим районы комсомол комитетының беренче секретаре булды. КамАЗ төзелә башлагач, аны 1970 елда Яр Чаллы шәһәренә алдылар. Ул шәһәр башкарма комитеты рәисенең беренче урынбасары дәрәҗәсенә кадәр күтәрелә. 1990-98 елларда Чаллы шәһәренең салым җыю инспекциясе начальнигы булып эшләде. Гомеренең соңгы көннәренә кадәр район белән, якташлары белән бәйләнешен өзмәде, ярдәм итеп яшәде.

Комсомолда үткән елларымны бер дә начар итеп искә аласым килми. Комсомол булуымнан бер дә оялмадым, чөнки оялырлык эш-гамәлләр кылмадым. Комсомолдан партия сафларына кабул ителдем. Ул вакытта миңа 20 яшь иде. Партиядә дә сынатмадым. Анда үткәргән елларымны да заяга үткән дип әйтә алмыйм. Без, гади кешеләр, эшләдек тә эшләдек, шулай булырга тиеш дип кабул иттек. Эшләгән заяга китмәде, шөкер .Ил-көн алдында йөзем якты, намусым чиста! КПСС таркалганнан соң, яңа төр партияләргә керергә кыстап карадылар. Ләкин безнең буын кешеләренең карашларын үзгәртүе авыррак. Гомеремнең азагына кадәр комсомолда тәрбияләнгән КПСС члены булып калырмын, мөгаен.Менә шундый патриот инде мин!

Гөлфия Мөхәммәтгәрәева.
Тегермәнлек.

Мәкалә 2014 нче елның 28 октябрендә "Татарстан яшьләре” газетасында басылды.
